
III 

Útdráttur 

Frá árinu 1978 hefur efnahagsstjórn Kína tekið breytingum og frjálsræði í viðskiptum aukist. 

Auknar áherslur hafa verið lagðar á milliríkjaviðskipti og erlendar fjárfestingar. Innganga Kína í 

Alþjóðaviðskiptastofnunina árið 2001 var stórt skref í því ferli. Samhliða almennri aukningu 

viðskipta Kína á erlendri grundu hafa viðskipti landsins í Afríku einnig aukist.  

 Samkeppnisaðilar Kínverja í viðskiptum við Afríku hafa oft á tíðum gagnrýnt framgöngu 

þeirra og umfang viðskipta þeirra hefur verið til umræðu. Sú umfjöllun hefur oft á tíðum verið 

byggð á veikum grunni og því hefur t.d. verið haldið fram að viðskipti Kínverja í álfunni séu 

umfangsmeiri en viðskipti Bandaríkjanna. 

Í þessari ritgerð verða umrædd viðskipti skoðuð í víðu ljósi og leitast við að svara því hvort 

viðskipti Kína við Afríku séu umfangsmeiri en viðskipti annarra landa við álfuna. Til að gefa 

heildstæða mynd af viðskiptunum verður fyrst farið yfir upphaf þeirra og sögu ásamt tölulegri 

innsýn í efnahag beggja landsvæðanna. Þá verða borin saman hlutföll einstakra landa og 

efnahagssvæða í viðskiptum við Afríku. Fyrst verður gerður samanburður á hlutföllum þeirra 

innflutningi Afríku, því næst í útflutningi Afríku og að lokum verða borin saman hlutföll þeirra í 

fjárfestingum í Afríku.  

Megin niðurstöður ritgerðarinnar sýna að viðskipti Evrópusambandsins eru umtalsvert meiri 

en viðskipti Bandaríkjanna eða Kína við Afríku hvort sem litið er á innflutning Afríku, útflutning 

eða fjárfestingar í álfunni. Þá er hlutur Bandaríkjanna stærri en hlutur Kína þegar litið er til 

útflutnings frá Afríku sem og fjárfestingar í álfunni. En þegar litið er á innflutning til Afríku er 

hlutur Kína stærri. 

1. Inngangur 

Dag hvern flæðir fjármagn um allan heim frá einum aðila til annars. Lengi vel hefur 

þungi viðskipta legið í vestanverðri Evrópu og Norður-Ameríku. Þar sem þar hefur 

verið að finna fjársterk lönd og viðskipti þeirra á milli tíð. Á síðustu árum hafa mörg 

lönd, sem hingað til hafa legið í skugga hvað varðar alþjóðaviðskipti vaxið hratt og 

samhliða því hafa augu alþjóðasamfélagsins beinst frekar að þeim. Eitt af þessum 

löndum er Kína sem hefur aukið alþjóðleg viðskipti sín á síðustu áratugum og hafa 

viðskipti Kína við Afríku vakið sérstaka athygli. 

 Umfang viðskipta Kínverja í Afríku hafa oft verið til umræðu en ekki er alltaf 

víst að um réttláta og hlutlausa umfjöllun sé að ræða. Vera má að önnur lönd sjái Kína 

sem samkeppnisaðila í viðskiptum og umfang þessara viðskipta vaxi þeim í augum. Í 

þessari ritgerð verður gerður hlutlaus samanburður á þróun og stöðu Kína og annarra 

landa í viðskiptum þeirra við Afríku. Rannsóknarspurningunni „Hvert er umfang 

viðskipta Kína í Afríku í samanburði við aðrar þjóðir?“ verður svarað í meginmáli og 

niðurstöðum. 

Efnið er meðal annars valið vegna aukins áhuga Kína á viðskiptum við Ísland og 

umræðu um það hér á landi. Tilraunir kínverskra aðila til að kaupa landsvæði á Íslandi 

sem og almennur áhugi þeirra á landinu hefur vakið upp spurningar meðal 

almennings. Þekking á viðskiptum Kína í öðrum heimshlutum er gagnleg fyrir hvern 

þann sem vill mynda sér skoðun um möguleg aukin viðskipti Kína og Íslands.  

Meginmál ritgerðarinnar hefst í öðrum kafla þar sem ítarleg kynning er gefin á 

efninu. Upphaf og saga viðskipta Kína og Afríku er rakin allt frá 15. öld áður en fjallað 

er sérstaklega um myndun pólitísks samstarfs milli þessara tveggja aðila. Því næst 

verður fjallað um þær efnahagslegu endurbætur sem gerðar hafa verið í Kína á 

undanförnum árum og eru nátengdar auknum viðskiptum landsins við Afríku. 

Kynningu efnisins lýkur svo með samanburði á Kína og Afríku þar sem efnahagslegum 

forsendum fyrir viðskiptum þeirra á milli eru gerð skil.  

Í þriðja kafla verður athugað hvaða lönd innan Afríku Kína á í mestum viðskiptum 

við og fjallað um á hvaða sviðum viðskiptin liggja. Samanburður verður gerður á 

hlutfalli þessara landa í viðskiptunum við hlutfallslega stærð þeirra í efnahag Afríku. 

Þá er í kjölfarið farið ítarlega  yfir viðskipti Kína við Angóla, Suður-Afríku og Súdan. 

Fjórði kafli ritgerðarinnar fjallar um heildarumfang viðskipta í Afríku og verður 

gerður samanburður á magni viðskipta einstakra efnahagssvæða og landa við álfuna. 

Fyrst verður skoðaður innflutningur til Afríku, því næst útflutningur og að lokum 

fjárfestingar í álfunni. Farið verður yfir þróun síðustu ára í þessum efnum en sérstakri 

athygli verður beint að stöðu þeirra í dag. 

Til að svara rannsóknarspurningunni verður leitast við að nota áreiðanlegar 

heimildir. Skýrslur og aðar upplýsingar úr gagnabönkum ýmissa alþjóðastofanna 

ásamt útreikningum höfundar, verða notuð til að varpa sem skýrustu ljósi á efnið í 

máli og myndum.  Upplýsingar um viðskipti milli einstakra landa fást helst úr 

gagnabanka Alþjóða gjaldeyrissjóðsins. Tölur um samsetningu vöruviðskipta verða 

helst fegnar frá „International Trade Center“ sem er sameiginleg undirstofnun 

Sameinuðu þjóðanna og Alþjóðaviðskiptastofnunarinnar. Þá fást almennar hagtölur úr 

gagnabanka Alþjóðabankans. 

2. Kynning 

Viðskipti Kína við Afríku eiga sér langa sögu þó að umfang þeirra hafi aldrei verið jafn 

mikið og nú á 21. öldinni. Fundist hafa ummerki um veru Kínverja í Afríku frá 9. öld en 

talið er að þá hafi viðskipti byrjað með skiptum á kínversku postulíni fyrir dýrabein og 

skinn. Ekki eru til miklar heimildir um þessi fyrstu viðskipti, en fyrstu þekktu ferðir 

milli Kína og Afríku fór landkönnuðurinn Zeng He í byrjun 15. aldar (Mote & Twichett, 

1988). 

2.1 Upphaf og saga 

Zeng He fæddist árið 1371 á þeim tíma er Ming-ættin var við völd í Kína. Undir stjórn 

Ming-ættarinnar var áhersla lögð á útbreiðslu kínverskar menningar. Á þessum tíma 

höfðu verið miklar framfarir í skipasmíði og féll það í hlut aðmírálsins Zeng He að stýra 

kínverskum flota til nýrra landa og bera út boðskap kínverskrar menningar. Zeng He 

hélt vestur árið 1405 á 62 skipum með 27.800 menn og náði þessi ferð alla leið til Sri 

Lanka. Á næstu árum fór Zeng He ítrekað í ferðir vestur frá Kína og í fimmtu ferð sinni 

frá 1417-1419 náði hann til austurstrandar Afríku. Þó ekkert bendi til að þessar ferðir 

hafi komið á miklum viðskiptum milli Afríku og Kína er talið að þær hafi orðið hvati að 

frekari fólksflutningum Kínverja til framandi slóða. Þá er einnig talið að einhverjir 

meðlimir úr flota Zeng He hafi sest að meðal frumbyggja á austurströnd Afríku og hafa 

nýlegar erfðarannsóknir fundið tengsl núlifandi íbúa Afríku og  íbúa Kína (Mote & 

Twichett, 1988).  

Með auknum áhrifum Konfúsíusisma í Kína var þessum ferðum hinsvegar hætt. 

Konfúsíusismi sem á uppruna að rekja aftur til fimmtu og sjöttu aldar, boðaði 

svokölluð kínversk gildi og fylgjendur voru gjarnan á þeirri skoðun að Kínverjar hefðu 

ekki margt að læra af fjarlægum löndum.Kínverjar höfðu auk þess í nógu að snúast á 

þessum árum í baráttu sinni við Mongóla í norðri. Hugmyndafræði Konfúsíusisma er 

enn við líði í Kína í dag en hefur þó tekið þónokkrum breytingum  (Geir Sigurðsson, 

2006; Princeton, 2010). 

2.2 Myndun pólitísks samstarfs 

Það dregur ekki aftur til tíðinda í viðskiptum Kína og Afríku fyrr en um aldamótin 1900 

í landi sem kallað var Transvaal. Þar geisaði stríð milli Afrískra frumbyggja og Breta, en 

Transvaal var bresk nýlenda um skeið þar sem frumbyggjar landsins stóðu í sífelldri 

baráttu fyrir sjálfstæði. Barátta þeirra fyrir sjálfstæði leið undir lok árið 1910 með 

gífurlegu mannfalli og sigri Breta sem stofnuðu þá Suður Afríku bandalagið, sem síðar 

varð að því sem við þekkjum í dag sem Suður-Afríku. Í kjölfar þessara stríða varð mikill 

skortur á vinnuafli á svæðinu og brugðu Bretar því á það ráða að opna fyrir innkomu 

erlends vinnuafls. Talið er að allt að 63.000 kínverskir verkamenn hafi flust til landsins 

en starfkraftar þessara verkamanna voru nauðsynlegir til þess að Bretar gætu nýtt til 

fulls gullnámur landsins. Þessir fólksflutningar voru ekki einsdæmi og fjölmargir 

Kínverjar fluttu til Afríku á þessum tíma því þrælahald var að leggjast af og eftirspurn 

var eftir ódýru vinnuafli (Raine, 2009). 

Í Afríku voru flest lönd í svipaðri stöðu og Transvaal sem nýlendur annarra þjóða. 

Sjónarmið nýlenduherrana voru þó að breytast og talið farsælla að leita eftir samstarfi 

við löndin í stað þess að stunda þar nýlendustarfsemi. Eftir seinni heimstyrjöldina 

voru margar þeirra einnig orðnar of veikburða til að halda starfseminni úti. Kínverjar 

sáu þá tækifæri í að styðja við nýjar sjálfstjórnir í álfunni og afla þannig pólitískra 

bandamanna (Wiedner, 1962).   

Árið 1955 komu saman leiðtogar Asíu og Afríkuríkja í Bandung í Indónesíu. Þar 

lögðu Kínverjar áherslu á stöðu sína gegn nýlendustarfsemi og gerðu því skóna að þeir 

væru leiðtogar þriðja heimsins og þeirra landa sem stóðu í fátækt, sjálfstæðisbaráttu 

og kynþáttakúgun. Flestar þjóðir treystu með hálfum hug á hugsjón Kínverja og töldu 

hana ekki hafa meira fram að færa en Sovétríkin, sem einnig studdu við nokkur 

sjálfstjórnarríki. Hinsvegar tóku þau fagnandi hendi efnislegum stuðningi sem þeim 

var boðin frá Kínverjum. Stuðningurinn var fjölbreyttur, allt frá ráðleggingum í 

hrísgrjónarækt til byggingu ýmissa grunnstoða fyrir samfélögin. Bygging lestarteina frá 

Tansaníu til Sambíu er eitt helsta dæmi um slíka aðstoð Kínverja. Viðskiptin á þessum 

tíma voru ekki umfangsmikil og gildi þeirra fremur huglægt fyrir Kínverja (Hargreaves, 

1988). 

2.3 Efnahagslegar umbætur 

Segja má að fjárfestingar Kínverja í Afríku, sem og almennt á erlendri grundu, hafi 

verið smávægilegar allt fram til 1980. Miklar breytingar hófust árið 1978 þegar Deng 

Xiapoing tók við sem formaður kínverska Kommúnistaflokksins. Deng boðaði 

breytingar í átt að því sem hann kallaði „Sósíalisma með kínverskum einkennum“ 

(Tisdell, 2009). 

Í fyrstu var um að ræða breytingar í landbúnaði þar sem bændur höfðu fram að 

þessu fengið úthlutaðan kvóta sem þeir áttu að framleiða. Bændurnir fengu svo 

greiðslu þegar framleiðslu kvótans var náð en framleiðsla umfram kvótann veitti litla 

umbun. Breytingar voru gerðar og kvótarnir minnkaðir umtalsvert. Bændurnir fengu 

svo að selja alla umframframleiðslu á frjálsum markaði. Þessar breytingar skiluðu 

mjög góðum árangri og juku velsæld bænda. Síðar voru svipaðar breytingaryfirfærðar 

á önnur svið og aðra atvinnuvegi í landinu (Tisdell, 2009).  

Samhliða frjálsari viðskiptaháttum innan Kína stuðlaði Deng einnig að frekari 

opnun efnahagsins fyrir erlendum fjárfestum. Stofnuð voru frjáls efnahagssvæði 

innan Kína þar sem viðskipti og fjárfestingar gátu átt sér stað án afskipta ríkisstjórnar 

Kína. Þessi svæði drógu að sér mikið magn erlendra fjárfestinga með skattaívilnunum. 

Ásamt stofnun nýrrar kauphallar í Shanghæ árið 1990, stuðluðu þau að frekari 

efnahagslegum vexti landsins á tíunda áratugnum (Dillon, 2010). 

 

Mynd 1: Beinar fjárfestingar Kína erlendis og beinar fjárfestingar erlendra aðila í Kína frá 1982-2011. 
Heimild: World Bank.  

Eftir dauða Deng héldu arftakar hans áfram breytingum í átt að meira frjálsræði í 

viðskiptum en innganga Kínverja í Alþjóðaviðskiptastofnunina (World Trade 

Orgainization) árið 2001 markaði þáttaskil í þróun þessara mála. Samningaviðræður 

tóku langan tíma en stofnunin gerði kröfur um frekara frelsi á markaði sem skilyrði til 

inngöngu (WTO, 2001). Segja má að í kjölfar þessara breytinga hafi þátttaka Kína í 

alþjóðaviðskiptum komist á fullt skrið. Eins og sést á mynd 1, jókst flæði fjárfestinga 

bæði til og frá Kína út tíunda áratuginn og tók svo frekara stökk uppúr 2002, þar til að 

alþjóðlegur samdráttur setti strik í reikninginn 2008.  

2.4 Tölulegt samhengi og grunnupplýsingar 

Sá munur sem er á þessum efnahagssvæðum og ólík framleiðslugeta þeirra hvetur til 

viðskipta þeirra á milli. Afríka er þrefalt stærri en Kína að flatarmáli en hefur færri íbúa 

eða um milljarð á móti um 1,3 milljarði íbúa Kína (World Bank, 2013). Menningarleg 

fjölbreytni er mikil innan beggja svæða auk þess sem ójöfnuður og bil milli ríkra og 

fátækra er einnig mikið á báðum svæðum. Því ber að varast að líta á svæðin sem 

stakar heildir, því einnig er um að ræða mikla fjölbreytni og miklar andstæður innan 

þeirra. Sem forsenda fyrir viðskiptum milli svæðanna eru hlutfallslegir yfirburðir 

Kínverja, hvað varðar vinnuafl og framleiðslugetu í ýmsum auðlindafrekum iðnaði, 

samhliða miklum ónýttum náttúruauðlindum Afríku. Helstu útflutnings- og 

innflutningsvörur svæðanna má sjá í töflu 1, ásamt samanburði á öðrum mikilvægum 

grunnupplýsingum.  

Tafla 1: Samanburður efnahagssvæða. 

2011 Kína Afríka sunnan Sahara 

Íbúar 1.344 milljónir 874 milljónir 

Flatarmál 11,6 milljónir km2 23,2 milljónir km2 

Helsti 

útflutningur 

Vélar og tæki, fatnaður og 

upplýsingatæknivörur 

Gas, olía, gull, járn og aðrar 

náttúrauðlindir. 

Helsti 

innflutningur 

Vélar og tæki, Olía og aðrar 

náttúruauðlindir. 

Vélar og tæki, matvörur og 

landbúnaðarvörur. 

GDP samtals  7.318 milljarðar 1.283 milljarðar 

GDP á íbúa  4.940 dollarar 1.470 dollarar 

  Heimild: World Bank 

   

Afríka er önnur stærsta heimsálfa jarðar á eftir Asíu og samanstendur af 54 löndum 

sem flest innihalda mörg menningarsvæði en talið er að yfir 1000 tungumál séu töluð 

í álfunni. Afríka er rík af auðlindum en þrálátar styrjaldir og spilling hafa haldið flestum 

löndum álfunnar frá efnahagslegri uppbyggingu. Lönd í Norður-Afríku eins og 

Marokkó, Líbía, Túnis og Alsír eru um margt ólík þeim sem liggja sunnan Sahara 

eyðimerkurinnar. Þau byggja á Arabískum menningarbakgrunni og eru betur sett hvað 

varðar lífsgæði og lífslíkur. Í þessari ritgerð er sjónunum frekar beint að þeim löndum 

sem liggja sunnan Sahara, en þar eru grunnstoðir samfélagsins oft verri og spilling 

meiri.  

Á undanförnum árum hefur fjárhagur Kína vaxið mikið og hagur íbúa að sama 

skapi, en misskipting er þó enn mikil. Eins og sést á mynd 2, hefur árlegur vöxtur á 

vergri landsframleiðslu í Kína verið 9% að meðaltali frá árinu 1980. Vöxtur Kína hefur 

því verið umtalsvert hærri en vöxtur á Evrusvæðinu, sem hefur verið um 2% árlega á 

sama tímabili og einnig umtalsvert hærri en í Afríku sunnan Sahara sem hefur verið 

um 3% árlega á tímabilinu. Þessi mikli vöxtur og sú staðreynd að kínverskur efnahagur 

byggir að miklu leyti á auðlindafrekum framleiðslufyrirtækjum hefur gert það að 

verkum að Kínverjar þurfa nú að líta frekar út fyrir landsteinana í leit að aðföngum 

(Raine, 2009) .  

 

Mynd 2: Samanburður á hagvext í Kína, Afríku sunnan Sahara og Evrusvæðis. Heimild: World Bank 

Með auknum viðskiptum þar sem gagnkvæmir hagsmunir ráða ríkjum getur 

hagur beggja þessara efnahagssvæða aukist. Það gífurlega magn náttúrauðlinda sem 

er fyrir hendi í Afríku hefur lengi verið böl en ekki blessun og hagnast aðeins fáum 

spilltum ráðamönnum. Nú þegar eftirspurn eftir þessum auðlindum eykst þarf að 

veita þessum málum en frekari athygli. Hætta er á því að þessi auknu viðskipti gefi 

aðeins af sér ágóða til fárra útvaldra. Sé haldið rétt á spilunum geta þessi mannmörgu 

efnahagssvæði starfað saman, bætt hag sinn og smátt og smátt nálgast vestræn ríki 

hvað varðar efnahag og lífsgæði. Eins og sést á mynd 3, sem sýnir verga 

landsframleiðslu á íbúa, er þó enn langt í land. 

 

Mynd 3: Verg landsframleiðsla á íbúa í Kína, á Evrusvæðinu og í Afríku sunnan Sahara. Heimild: 
World Bank. 

3.  Svið og lönd viðskipta 

Í Afríku er útflutningur einstakra landa oft að miklu leyti bundinn í einni ákveðinni 

vörutegund. Hjá sumum þjóðum er olía helsta útflutningsvaran en hjá öðrum getur 

útflutningur  að mestu verið kaffi, svo dæmi séu tekin. Dæmi um lönd með 

fjölbreyttan útflutning eru helst Marokkó, Egyptaland og Suður-Afríka. Meðal þessara 

landa telst aðeins Suður-Afríka til Afríkulanda sunnan Sahara.  

Viðskipti Kína við Suður Afríku eru 18% af viðskiptum Kína við álfuna í heild miðað 

við tölur frá árunum 2006-2010 og er Suður-Afríka önnur helsta viðskiptaþjóð Kína í 

Afríku á eftir Angóla (21%). Þessi lönd ásamt Súdan (7%), Nígeríu (6%), Egyptalandi 

(6%), Alsír (5%), Líbíu (5%), Austur-Kongó (4%), Marokkó (3%) og Benín (2%) eru 10 

stærstu viðskiptalönd Kínverja í Afríku, ef tekið er mið af hlutfalli þeirra í 

heildarviðskiptum Afríku og Kína á árunum 2006-2010. Þessi lönd standa að baki 77% 

viðskiptanna og fjögur efstu standa að baki 52% viðskiptanna sem sýnir að viðskiptin 

eru að miklu leyti bundin við fá lönd eins og sést á mynd 4 (Cissé, 2012).  

 

Mynd 4: Helstu viðskiptalönd Kína í Afríku miðað við viðskipti á árunum 2006-2010  í samanburði við 
hlutfall þeirra í samanlagðri landsframleiðslu Afríkulanda. Heimild: Cissé (2012), WTO og 
útreikningar höfundar. 

 

Það þarf ekki að koma að óvart að staðan sé sú að viðskiptin séu bundin við 

ákveðin lönd innan Afríku. Löndin eru efnahagslega misjöfn að stærð en Suður-Afríka, 

Angóla, Súdan og Nígería eru fjögur stærstu efnahagssvæði Afríku sunnan Sahara. 

Suður-Súdan öðlaðist þó sjálfstæði frá Súdan eða Norður-Súdan sumarið 2011, en hér 

er stuðst við tölur frá 2010 og því eru löndin talin sem ein heild. Ef borin eru saman 

hlutföll landanna í viðskiptum Kína og Afríku við hlutföll þeirra í 

heildarlandsframleiðslu Afríkuríkja, sést að viðskiptin eru í sumum löndum töluvert 

veigameiri en efnahagsleg stærðargráða þeirra gefur í skyn. Að sama skapi er hlutfall 

landa Norður-Afríku, þ.e Egyptalands og Líbíu, töluvert minna en ætla mætti miðað 

við hlutfallslega stærð þeirra.  

Margir þættirstýra því hvaða löndum Kína beinir viðskiptum sínum og 

fjárfestingum til. Athuganir hafa sýnt fram á að beinar erlendar fjárfestingar frá Kína 

stjórnast að miklu leyti af auðlindum viðkomandi landa, auk þess að fylgni er á milli 

veikra grunnstoða þeirra og aukins magns fjárfestinga (Kolstat & Arne Wiig, 2012). Þó 

þessar niðurstöður gefi í skyn að Kínverjar nýti sér lélegar aðstæður auðlindaríkra 

landa þarf svo ekki að vera. Vera má að Kínverjar sjái tækifæri til framtíðar í þeim 

löndum sem nú hafa veikar grunnstoðir og eru almennt talin áhættusöm. Talið er að í 

kínverskri menningu og viðskiptum sé frekar hugsað til lengri tíma en gert er meðal 

vestrænna þjóða. Þetta sýna meðal annars rannsóknir Geert Hofstede, sem tengja 

Konfúsíusisma við lengri tíma hugsunarhátt (The Hofstede Centre, 2013).  Viðskipti 

Kínverja eru því að miklu leyti bundin við lönd sem eru rík af náttúruauðlindum og 

almennt talin frekar óstöðug en eru með góðar horfur til lengri tíma, Angóla er gott 

dæmi um slíkt land.  

3.1 Angóla 

Landsframleiðsla Angóla er 5% af samanlagðri landsframleiðslu allra landa Afríku en 

þar fara fram 21 % viðskipta álfunnar við Kína  (Cissé, 2012; WTO, 2013a). Angóla fékk 

sjálfstæði frá Portúgal árið 1975 og þá hófst borgarastyrjöld þar sem nokkrar 

hreyfingar hugðust taka stjórnvölinn. Baráttan var lengst af milli Frelsishreyfingar 

Angóla undir stjórn José Eduardo Dos Santos og Sjálfstæðishreyfingar Angóla undir 

stjórn Jonas Savimbi. Hann lést árið 2002 og Dos Santos komst til valda sem forseti og 

hefur landið staðið í mikilli uppbyggingu síðan þá. Dos Santos lærði verkfræði í 

Moskvu og sérhæfði sig í fræðum tengdum olíuvinnslu, en Angóla er ein helsta 

olíuþjóð heims. Efnahagur Angóla hefur vaxið mikið á síðustu árum vegna aukinnar 

olíuframleiðslu en landið varð meðlimur að OPEC árið 2007 og er olía nú um 85% af 

vergri landsframleiðslu landsins. Þá koma um 5% vergrar landsframleiðslu frá 

uppgreftri og viðskiptum með demanta. Lengi vel voru demantanámur landsins í 

höndum uppreisnarmanna Sjálfstæðishreyfingar Angóla undir stjórn Jonas Savimbi, 

en eftir fráfall hans hefur stjórn helstu demantasvæðanna aftur verið komið undir 

stjórn landsins. Í landinu eru einnig töluverðar málmauðlindir en ágóði þeirrar 

framleiðslu er lítill enn sem komið er (CIA, 2012) (Wiedner, 1962). 

Angóla er land sem býr yfir miklum auðlindum og nú þegar starfshæf stjórn er í 

landinu hafa myndast þar tækifæri sem Kínverjar nýta sér. Olíuframleiðsla hefur 

aukist  mikið á undanförnum árum og nú er Angóla orðin annar stærsti olíuútflytjandi 

Afríku á eftir Nígeríu (EIA, 2013). Samhliða því hefur eftirspurn eftir olíu innan Kína 

aukist á síðustu árum, mun hraðar en þeirra eigin framleiðslugeta og því hefur skapast 

þetta tækifæri til samstarfs. Kína er stærsti kaupandi olíu frá Angóla með um 38% 

olíuútflutnings landsins, þar á eftir koma Bandaríkin sem kaupa 14% olíuútflutnings 

Angóla. Hér er því um að ræða einn mikilvægasta söluaðila olíu til Kína sem sér 

um12% af heildar olíuinnflutningi til Kína. Angóla er því annar stærsti söluaðili olíu til 

Kína á eftir Sádi-Arabíu en þaðan koma 20% olíuinnflutnings Kína (CIA, 2012) (EIA, 

2012).  

Segja má að aðeins sé um viðskipti með olíu að ræða en 99,5% útflutnings Angóla 

til Kína er olíuvörur og útflutningur frá Angóla almennt 97,5% vegna olíu (ITC, 2013). 

3.2 Suður-Afríka 

Viðskipti Kína við Suður-Afríku eru um 18% heildarviðskipta Kína við álfuna og er því 

um annan stærsta viðskiptaaðila Kína í Afríku að ræða. Verg landsframleiðsla Suður-

Afríku er um 20% af samanlagðri vergri landsframleiðslu Afríkulanda. Landið er á 

margan hátt þróaðra en önnur ríki Afríku og efnahagskerfi þess því mjög stórt  (CIA, 

2013a; Cissé, 2012; WTO, 2013a).  

Uppgangur Suður-Afríku hófst í lok 18. aldar þegar þar uppgötvuðust bæði miklar 

gull og demantanámur. Á þeim tíma stunduðu stjórnvöld svokallaða 

aðskilnaðarstefnu þar sem hvítir og svartir íbúar landsins voru aðskildir. Skólar, 

læknisþjónusta og öll opinber þjónusta var aðskilin og var þjónusta við svarta íbúa 

mun verri. Þessi stefna stjórnvalda var ekki vel séð hjá mörgum helstu 

viðskiptalöndum Suður-Afríku sem beittu landið viðskiptabönnum og öðrum 

efnahagsþvingunum. Meðal annars voru viðskipti Kína og Suður-Afríku lítil sem engin 

þar til eftir að aðskilnaðarstefnunni var aflétt eða ekki fyrr en stjórnmálalegu 

sambandi var komið á milli landanna árið 1998 (South African Institute of 

International Affairs, 2010; Wiedner, 1962). 

Þrátt fyrir þróaðri efnahag í Suður-Afríku er útflutningur þar að mestu fólginn í 

hrávörum. Ólíkt Angóla þá byggir efnahagur Suður-Afríku ekki á olíuútflutningi en 

útflutningur olíu var aðeins 10,6% útflutnings árið 2011. Hæst er hlutfall málmgrýtis 

og annarra náttúruauðlinda í föstu formi sem voru um 46% útflutnings árið 2011. Í 

innflutningi Kína frá Suður-Afríku er hlutfall málmgrýtis og fastra jarðefna 68% en 

hlutfall olíu um 10,6%. (ITC, 2013) 

3.3 Súdan 

Þriðji stærsti útflutningsaðili frá Afríku til Kína, ef áfram er miðað við samtalstölur frá 

2006-2010, er Súdan sem jafnframt er þriðja stærsta olíuframleiðsluríki Afríku sunnan 

Sahara. Landið sem liggur norðarlega við Rauðahaf með landamæri að Líbíu og 

Egyptalandi hefur lengst af verið undir valdi herstjórna Íslamista. Menningarlegur 

munur milli norðurs og suðurhluta landsins hefur lengi verið ein helsta ástæða 

borgarastyrjalda í landinu, frá því það öðlaðist sjálfstæði árið 1956. Sumarið 2011 varð 

suðurhluti Súdan sjálfstætt land en  fram að því hafði Súdan verið stærsta land Afríku 

að flatarmáli. Súdan fyrir þessa skiptingu stóð að baki 7% heildarviðskipta Kína í Afríku 

en aðeins um 4% af vergri landsframleiðslu álfunnar (Cissé, 2012; WTO, 2013a). 

Olíuvinnsla hófst í Súdan á síðari hluta 10. áratugarins en gekk lengst af erfiðlega. 

Hagnaður vegna hennar var gjarnan notaður í vopnakaup til að berjast gegn 

uppreisnarhersveitum. Uppreisnarhersveitir réðust því gjarnan gegn 

olíuvinnslustöðvunum til að koma í veg fyrir frekari vopnakaup ríkisstjórnarinnar en ¾ 

olíuvinnslunnar í Súdan var á því svæði sem nú heitir Suður-Súdan. Samhliða þessum 

átökum og þrátt fyrir mikla gagnrýni mannréttindasamtaka, tóku Kínverjar ásamt 

nokkrum öðrum löndum stöðu með sitjandi herstjórnum og gerðu við þá 

viðskiptasamninga um olíu og olíuframleiðslu. Talið er að Kínverjar hafi beinlínis gert 

samninga um vöruskipti og útvegað ríkisstjórn Súdan vopn í skiptum fyrir olíu (IAGS, 

2006). Um 66% allrar olíuframleiðslu í Suður-Súdan og Súdan árið 2011 fór til Kína en 

næst á eftir kom Malasía sem tók á móti 7% framleiðslunnar og til Japan fóru 6% 

hennar (ITC, 2013). 

 Árið 2011 voru 5% olíuinnflutnings Kína frá Súdan en deilur milli Suður-Súdan og 

Súdan árið 2012 gerðu það að verkum að framleiðslu var tímabundið hætt og ekkert 

flutt úr landinu (EIA, 2012). Þó fjárfestingar í Súdan og Suður-Súdan séu enn miklar 

áhættufjárfestingar hafa Kínverjar náð þar fótfestu innan olíugeirans með 

langtímasjónarmið að leiðarljósi og öðlast aðgang að miklum ónýttum olíubirgðum 

Súdan og Suður Súdan (CIA, 2013b) (Wiedner, 1962). Rétt eins og hjá Angóla er 

nánast allur innflutningur Kína frá Súdan vegna olíu eða um 98,7% en almennt er 

94,5% útflutnings frá Súdan vegna olíu miðað við tölur frá 2011 (ITC, 2013).  

Önnur lönd Afríku sem stunda mikinn útflutning til Kína eru Nígería, Egyptaland, 

Alsír, Líbía, Austur-Kongó og Benín en hlutur þeirra rétt eins og hlutur Súdan í 

heildarviðskiptunum er mun minni en hlutur Suður-Afríku og Angóla. Hjá flestum 

þeirra er mestur hluti viðskiptanna fólginn í olíu eða öðrum jarðefnum. Það má því 

segja að megin umfang viðskipta Kínverja í Afríku sé bæði bundið við ákveðin lönd og 

ákveðin svið viðskipta, en það virðist vera almenn staða í viðskiptum við Afríku.  

4. Umfang viðskipta 

Mjög misjafnt er meðal einstakra landa Afríku hverjar eru þeirra helstu 

viðskiptaþjóðir. Oft á tíðum eru það þeirra fyrrum nýlenduherrar, gjarnan stærri 

Evrópuþjóðir eða Bandaríkin. Þungi viðskiptanna hefur lengi legið til vestrænna þjóða 

en undanfarin ár hafa miklar breytingar átt sér stað  með tilkomu ört vaxandi þjóða 

inn á alþjóðamarkað. BRIC löndin svokölluðu Brasilía, Rússland, Indland og Kína, 

ásamt öðrum löndum með mikinn hagvöxt, auka nú sífellt hlutfall sitt í 

alþjóðaviðskiptum. Þessar breytingar valda færslu á flæði viðskipta og aukin 

eftirspurn þeirra eftir náttúruauðlindum kann að breyta viðskiptaumhverfi Afríku.  

4.1 Innflutningur til Afríku 

Þó Afríka sé önnur stærsta heimsálfa jarðar, hvort sem miðað er við mannfjölda eða 

flatarmál, þá er álfan samt sem áður mjög háð viðskiptum við umheiminn. Árið 2010 

var aðeins 12% viðskipta Afríkulanda við önnur lönd álfunnar. Sama hlutfall á 

viðskiptum innan Evrópusambandsins var 65%, Norður-Ameríku 49% og Suður-

Ameríku 26% (WTO, 2010a). Þetta litla hlutfall innbyrðis viðskipta er meðal annars 

tilkomið vegna hárra tolla, lélegra samgangna og lélegra grunnstoða landanna, sem 

gera öll viðskipti þeirra á milli erfið (FAO, 2011). Þessir erfiðleikar á innbyrðis 

viðskiptum ásamt einsleitri framleiðslu innan Afríku ýtir undir þörf fyrir viðskipti við 

umheiminn, en til dæmis má nefna að 45% hrísgrjóna og 85% alls hveitis í Afríku er 

innflutt (World Bank o.fl, 2011).  

4.1.1 Heildarumfang  

Vöruinnflutningur Afríku hefur aukist á undanförnum árum 

eins og sést á mynd 5. Á árunum 2000 til 2011 var um að ræða 

269 milljarða dollara að meðaltali og árlegur vöxtur 

innflutnings var um 10,6%. Þessi innflutningur er lítill í 

alþjólegu ljósi eða aðeins um 3.6% af heildarútflutningi í 

heiminum en í Afríku búa um 15% jarðarbúa (African Union 

Comission, 2012). Aukningin í innflutningi tengist aukningu í 

útflutningi, sem var 11,7% á sama tímabili og batnandi hag 

nokkurra landa Afríku. Sýnt hefur verið fram á að aukning í 

Mynd 5: Vöruinnflutningur til Afríku 
sunnan Sahara að núvirði í milljörðum 
dollara. Heimild: World Bank. 

útflutningi skilar sér í auknum erlendum gjaldeyrisforða og þá í frekari innflutningi 

(Arize & Nippani, 2010). Meðal landa í Afríku sunnan Sahara er innflutningur Suðu-

Afríku mestur eða 31% alls innflutnings sem er töluvert hærra hlutfall en þeirra landa 

sem á eftir koma. Innflutningur Nígeríu var 19% , Angóla 7% ,Gana og Kenýa með 4% 

innflutnings hvort og þá Fílabeinsströndin, Súdan og Eþíópía hvert með 3% miðað við 

meðaltalstölur frá 2000-2011 (WTO, 2010a; World Bank, 2013).  

Vegna vaxtar í efnahagslífi Afríku hafa innflutningsverð hækkað. Hagvöxtur hefur 

þó einkum verið í olíuútflutningsríkjum og það hefur valdið því að verð til landa sem 

stunda útflutning ótengdan olíu hækka hraðar en verð á þeirra útflutningsvörum 

(IMF, 2011). Þetta hefur því valdið frekari erfiðleikum hjá þeim löndum sem ekki búa 

yfir miklum olíuauðlindum en reiða sig á innflutning ýmissa nauðsynja og undirstrikar 

mikilvægi þess að innflutningur frá Afríku byggist ekki aðeins á útflutningi olíu eða 

annarra náttúrauðlinda, heldur nái til fleiri greina og fleiri landa. 

Innfluttar vörur eru fjölbreyttar en athygli vekur hátt hlutfall landbúnaðar- og 

matvara. Landbúnaðarvörur voru 16,7% innflutnings til Afríku árið 2011 en það 

hlutfall í samanburði við hlutfall annarra heimsálfa er það hæsta í heiminum. Hlutfall 

landbúnaðarvara í innflutningi var 13% hjá Miðausturlöndum og 10% hjá 

Evrópulöndum. Þó svo að um sé að ræða stór landssvæði og hátt hlutfall íbúa sem býr 

í dreifbýli þá flytur Afríka samt sem áður meira inn heldur en út, af bæði landbúnaðar- 

og matvörum. Innflutningur á mat fór fram úr matarútflutningi um miðjan 8. 

áratuginn og innflutningur á landbúnaðarvörum fór fram úr útflutningi á 

landbúnaðarvörum litlu áður. Enn vex innflutningur þessara vöruflokka hraðar en 

útflutningur sem er mikið áhyggjuefni (FAO, 2011). Mestur er innflutningur á 

iðnaðarvörum sem eru 62% alls innflutnings. Þetta hlutfall er heldur lægra en í öðrum 

heimsálfum en aðeins Asía hefur lægra hlutfall þar sem 59% innflutnings eru 

iðnaðarvörur (WTO, 2013b).  

4.1.2 Samanburður 

Innflutningur til Afríku hefur að undanförnu þróast í sömu átt og viðskipti í heiminum 

almennt. Afríkulönd flytja í auknum mæli inn frá öðrum þróunarlöndum og færa 

viðskipti sín þangað frá iðnvæddum löndum. Sérstaklega er um að ræða aukningu í 

viðskiptum við Brasilíu, Indland og Kína. Aukning í innflutningi frá þróunarlöndum er 

hraðari þegar litið er til Afríku en gengur og gerist meðal annarra efnahagssvæða 

(IMF, 2011).  

Alþjóðagjaldeyrissjóðurinn skilgreinir 35 lönd sem iðnvædd lönd en meðal þeirra 

eru flest lönd Evrópu, Bandaríkin, Japan, Hong Kong, Singapúr og Taívan. Hlutfall 

þessara landa í innflutningi Afríku lækkaði úr 67% í 48% frá árinu 2000 til 2011. Á 

sama tíma höfðu þau lönd sem eru skilgreind sem nýmarkaðir eða þróunarlönd aukið 

hlutfall sitt úr 32% í 50%. Þá jók Asía (án Japan) einnig hlutfall sitt í útflutningi til 

Afríku úr 8% í 24% á tímabilinu eins og sést á mynd 6. Það sést því að þau lönd sem 

skilgreind hafa verið sem nýmarkaðir eða þróunarlönd lönd af 

Alþjóðagjaldeyrissjóðinum hafa nú tekið fram úr iðnvæddum löndum hvað varðar 

vöruútflutning til Afríku. Hröðust hefur aukningin verið í innflutningi frá Asíu (utan 

Japan) en um er að ræða tæpa fjórtánföldun í magni á tímabilinu. Þó hlutur Mið- og 

Austur Evrópu hafiekki verið mikill, aðeins 1,6% alls innflutnings frá Afríku í byrjun 

þessa tímabils og 2,8% í lok þess, þá er samt sem áður um áttföldun í magni að ræða, 

á meðan Evrópusambandslönd þrefalda innflutt magn sitt frá Afríku. Evrópa og önnur 

iðnvædd lönd ná því ekki að halda í við þá fimmföldun sem hefur orðið í innflutningi 

til Afríku síðastliðin áratug (IMF, 2013a). 

 

Mynd 6: Hlutfall viðkomandi svæða í heildarinnflutningi Afríku. Heimild: IMF og útreikningar 
höfundar.  

Þegar þróunin er skoðuð nánar sést að meðal einstakra landa er mest aukning í 

innflutningi frá Kína. Hann fer frá því að vera 3,6% árið 2001 í 13,4% 

heildarinnflutnings árið 2011 en um er að ræða 28% aukningu á ári. Að sama skapi er 

aukning í innfluttum vörum frá Indlandi úr 1,7% í 4,6% heildarinnflutnings en það er 

um 25% árlegur vöxtur á sama tímabili. Engin önnur stórríki hafa aukið útflutning sinn 

með jafn miklum hraða. Helst ber að nefna að innflutningur frá Brasilíu hefur vaxið 

um 20% árlega en aðeins er um að ræða 2% heildarinnflutnings Afríku. Sem dæmi um 

önnur lönd, með ört vaxandi en þó minni útflutning til Afríku, má nefna Tyrkland með 

20% árlegan vöxt, Tæland, Malasíu, Portúgal og Argentínu með um 18% árlegan vöxt í 

útflutningi til Afríku. Með í kringum 17% árlegan vöxt í útflutningi til Afríku hafa verið 

Úkraína og Pólland. Eins og fyrr segir var árlegur vöxtur í innflutningi Afríku almennt 

14% en til undantekninga heyrir ef lönd í vestanverðri Evrópu hafi aukið útflutning 

sinn til Afríku meira en sem því nemur. Helst ber að nefna að Hollendingar hafa aukið 

útflutning um tæp 15% árlega og Spánverjar tæp 14%. Frakkar hafa aðeins aukið 

útflutning sinn um tæp 8% árlega, Þjóðverjar og Ítalir um 10% og fer því hlutur Evrópu 

í útflutningi til Afríku hratt minnkandi (IMF, 2013a).  

Ef litið er á heildarinnflutning Afríku milli 2001 til 2011 eru helstu útflutningslönd til 

álfunnar, Kína, Frakkland, Bandaríkin og Þýskaland eins og sést á mynd 7. Stór hluti 

útflutnings Frakklands til Afríku er þó til norðurhluta álfunnar vegna sögulegra 

tengsla, en þeirra helstu viðskiptalönd í Afríku eru Marokkó, Túnis og Alsír. 

Útflutningur Frakka til Afríku var árið 2011, 7,2% heildarútflutnings til álfunnar það ár, 

en ef aðeins er litið til Afríku sunnan Sahara er um að ræða 4,6% heildarútflutnings. 

Þvert á móti er innflutningur frá Kína hærri í Afríku sunnan Sahara eða 15,7% á móti 

13,4% þegar litið er á alla álfuna. Bandaríkin flytja hinsvegar tiltölulega jafnt til beggja 

svæða eða um 6%, sem verður að teljast lágt hlutfall í ljósi stærðar landsins. Hlutur 

Þýskalands er þá 5% í innflutningi Afríku. Miðað við þessar tölur frá 2011 er Indland 

komið í 5. sæti yfir helstu útflutningsaðila til Afríku (IMF, 2013a). 



 

18 

 

Mynd 7: 11 helstu útflutningsaðilar til Afríku árunum 2001-2011 raðað eftir hlutfalli þeirra árið 2011. 
Heimild: IMF og útreikningar höfundar. 

Hlutfall Kína í útflutningi til Afríku var hæst einstakra landa árið 2011 eða 13,4%. 

Útflutningur þeirra nam 67 milljörðum dollara og árlegur vöxtur hefur verið um 27,8% 

frá árinu 2000. Útflutningur Kína til Afríku fór fram úr útflutningi Bandaríkjanna til 

álfunnar árið 2004 en útflutningur Bandaríkjanna var árið 2011 voru rúmir 30 

milljarðar dollara og árlegur vöxtur um 11,6%. Samtals stóðu Evrópusambandslöndin 

að baki útflutnings til Afríku að verðmæti 160 milljarða dollara árið 2011 með árlegum 

vexti um 10,4%. Athygli vekur að þegar litið er á mannfjölda þessara svæða, þá er um 

að ræða hlutfallslega mestan útflutning til Afríku frá Evrópusambandslöndunum. Árið 

2011 flutti hver íbúi Evrópusambandsins út vörur til Afríku að verðmæti 317 dollara, 

hver íbúi Bandaríkjanna flutti að meðaltali til Afríku vörur að verðmæti 96 dollara og 

hver íbúi Kína flutti út vörur að verðmæti 50 dollara til Afríku.   

4.2 Útflutningur frá Afríku 

Útflutningur er nauðsynlegur fyrir öll lönd sem vilja taka þátt í alþjóðaviðskiptum. 

Með útflutningi mynda lönd erlendan gjaldeyri sem má nýta til að nálgast erlendar 

vörur á hagkvæmari hátt en ef framleiddar væru í heimalandinu og nálgast vörur sem 

eru ófáanlegar í heimalandinu. Fyrir Afríku er útflutningur því ómissandi en álfan 

hefur vegna áratugalangra deilna og styrjalda ekki getað nýtt sínar auðlindir með 

skilvirkum hætti og treystir nú á erlendan innflutning á mat og öðrum nauðþurftum.  

4.2.1 Heildarumfang 

Vöruútflutningur frá Afríku hefur lengi verið meiri en 

innflutningur og á það einnig við um síðustu tíu ár að 

undanskildu árinu 2009. Eins og sést á mynd 8, var um að ræða 

lækkun árið 2009 en þá lækkun má rekja til lækkunar í 

eftirspurn eftir olíu og öðrum vörum Afríku í kjölfar 

efnahagskreppunnar sem þá ríkti. Að meðaltali er um að ræða 

270 milljarða dollara að núvirði frá árinu 2000 til 2011 en 

árlegur vöxtur í útflutningi var um 11,7% á tímabilinu. 

Vöruútflutningur Afríku er því ekki mikill eða aðeins um 3,4% af 

heildarvöruútflutningi í heiminum en í samanburði var hlutfall 

Evrópu 37,9%, Asíu 31,6%, Norður-Ameríku 13,2% og 

Miðausturlanda 6% (IMF, 2013b; WTO, 2012).  

Vöruútflutningur Afríku er að mestu útflutningur á olíu eða 54,6% útflutnings árið 

2011. Það ár var olíuútflutningur 17,8% alls útflutnings í heiminum og því sést að 

þetta svið er mun stærri þáttur í útflutningi Afríku en almennt gengur og gerist en 

þetta hlutfall er með því hæsta í heiminum. Aðeins er um að ræða svipaða stöðu í 

Miðausturlöndum þar sem hlutfallið nær því að vera 66,7%. Þetta háa hlutfall olíu í 

útflutningi er að mestu til komið vegna nokkurra olíuframleiðslulanda sem hafa aukið 

framleiðslu sína mikið á undanförnum árum. Árleg aukning olíuútflutnings frá Afríku 

var 11% á frá 2005-2011 sem er þó lægra en almenn hækkun í olíuútflutningi í 

heiminum sem var á sama tímabili 14% (WTO, 2012). Mörg lönd byggja stærstan hluta 

útflutnings á olíuútflutningi. Yfir 95% útflutnings Angóla árið 2010 var tilkomin vegna 

olíuútflutnings, 75% útflutnings hjá Austur-Kongó og 70% útflutnings Nígeríu (African 

Statistical Coordination Comittee, 2012). 

Að sama skapi er mikill hluti útflutnings frá Afríku málmar og önnur jarðefni. Þessi 

hluti útflutnings var um 9,7% heildarútflutnings álfunnar meðan sambærilegt hlutfall 

á heimsvísu er 4,7% (WTO, 2012). Meðal útflutningsvara margra landa eru kopar, járn, 

ál, nikkel, gull og demantar svo eitthvað sé nefnt. Þó svo að útflutningur jarðefna sé 

ekki stór hluti í samanburði við útflutning olíu þá eru mörg lönd sem reiða sig 

algjörlega á útflutning slíkra efna. Til dæmis má nefna Sambíu þar sem 80% 

útflutnings telst til jarðefna en landið hefur yfir gífurlegum koparnámum að ráða. Nú 

Mynd 8: Vöruútflutningur til Afríku 
sunnan Sahara að núvirði í 
milljörðum dollara. Heimild: World 
Bank. 

eru margar námur hins vegar orðnar fullnýttar og brýn nauðsyn er á frekari fjölbreytni 

í atvinnuvegum landsins (CIA, 2013c; WTO, 2010b). Fleiri lönd eru í svipaðri stöðu en 

um helmingur útflutningsverðmæta frá Mósambík var tilkominn vegna álútflutnings 

árið 2011. Demantar voru um 75% útflutnings frá Botsvana og helmingur útflutnings 

frá Níger var úraníum árið 2010 (African Statistical Coordination Comittee, 2012). 

Líklegt verður að teljast að viðskipti með olíu og jarðefni muni halda áfram að 

aukast í Afríku. Viðskipti með þessa tvo vöruflokka hafa vaxið hraðar enn viðskipti 

með aðrar vörur í heiminum á undanförnum árum. (WTO, 2012). 

Útflutningur landbúnaðarvara frá Afríku var einnig þónokkur eða 10% 

heildarútflutnings árið 2011. Þetta hlutfall er svipað og almennt hlutfall 

landbúnaðarvara í útflutningi sem var 9,3%  sama ár. Hlutfall Afríku verður þó að 

teljast lágt í ljósi þess að tveir þriðju íbúa Afríku starfa við landbúnað (WTO, 2012) 

(World Bank o.fl, 2011). Í flestum tilfellum er aðeins um frumstæðan 

sjálfsþurftarbúskap að ræða en nauðsynleg tæki til landbúnaðar eru oft af skornum 

skammti. Þá valda óljósar reglur og óljóst eignahald á landi oft á tíðum deilum sem 

halda aftur af skilvirki framleiðslu (FAO, 2011).  

Sömu sögu er að segja um útflutningslönd landbúnaðarvara, mörg þeirra hafa mjög 

einhæfan útflutning en hér er um að ræða mörg fátækustu ríki Afríku. Mest er um 

útflutning á kakói, tei og kaffi en einnig er um að ræða útflutning á tóbaki, sykri, 

ávöxtum og grænmeti (FAO, 2011). Tæp 80% útflutnings Búrúndí árið 2011 var te eða 

kaffi, rúm 80% útflutnings voru kakó baunir hjá Saó Tóme og Prinsípe en  82% 

útflutnings frá Gínea-Bissá vegna framnleiðslu á nýrnabaunum. (African Statistical 

Coordination Comittee, 2012).  

Iðnaðarvörur voru árið 2011 aðeins 18,6% útflutnings frá Afríku sem er lægsta 

hlutfall allra heimsálfa en hjá Miðausturlöndum kemst það næst með 20,9% og 26,4% 

hjá Suður- og Mið Ameríku. Hlutfallið er töluvert hærra í iðnvæddari heimshlutum eða 

75,3% hjá Evrópu og 65,7% hjá Norður-Ameríku (WTO, 2012). Þetta lága hlutfall sýnir 

að lítið er um virðisaukandi framleiðslu í Afríku þ.e. framleiðsla og útflutningur byggir 

að mestu leyti á útflutningi á hrávörum sem annars mætti nýta til frekari framleiðslu 

og verðmætasköpunar innan álfunnar. Lítill vöxtur í framleiðslu og útflutningi 

framleiddra vara er áhyggjuefni en margir telja að frekari útflutningur framleiddra 

vara sé nauðsynlegur til að bæta stöðu álfunnar (World Bank o.fl, 2011). Bent hefur 

verið á skort grunnstoða sem helstu ástæðu lítils útflutnings á framleiddum vörum. 

Óáreiðanleiki á framboði vatns og rafmagns hefur truflandi áhrif á framleiðslu ásamt 

lélegum samgöngum og óhagkvæmni í tollafgreiðslu gera einnig fyrirtækjum erfitt 

fyrir (Moyo, 2012).  

4.2.2 Samanburður 

Líkt og innflutningur til Afríku hefur útflutningur frá álfunni færst frá iðnvæddum 

löndum til þróunarlanda en sú þróun hefur þó ekki verið með sama hraða. Eins og 

sést á mynd 9, lækkaði hlutfall iðnvæddra landa í útflutningi frá Afríku úr tæpum 68% 

í tæp 59% á árunum frá 2001 til 2011. Á móti hefur hlutfall nýmarkaða og 

þróunarlanda aukist í kaupum á vörum frá Afríku úr 25,5% í tæp 38% sem er aukning 

um 12,5 prósentustig. Samsvarandi hlutfallsbreytingar fyrir innflutning til Afríku voru 

lækkun hjá iðnvæddum löndum um 12,5 prósentustig og hækkun um 18 prósentustig 

hjá nýmörkuðum og þróunarlöndum eins og sést á mynd 6. 

Hraðast vex hlutfall Asíu utan Japan í útflutningi Afríku en um er að ræða níföldun í 

virði á árunum frá 2000 til 2011. Nýmarkaðir og þróunarlönd hafa af sama skapi 

sexfaldað innflutningsmang sitt frá Afríku, sem hefur fjórfaldast á sama tímabili. 

Hlutur Miðausturlanda er veigalítill í útflutningi Afríku og stendur nánast í stað í 

kringum 1,7%. Hlutur Miðausturlanda er því töluvert minni í útflutningi Afríkulanda 

heldur en í innflutningi vara til álfunnar sem var í kringum 8%. Einnig er hér hlutfall 

Mið- og Austur-Evrópu minna eða um 1,4% viðskipta út tímabilið en fer í 2,8% þegar 

litið er á innflutning Afríkulanda. Eins og sést á mynd 9, hafa nýmarkaðir og 

þróunarlönd ekki tekið fram úr iðvæddum löndum eins og raunin er hvað varðar 

innflutning Afríku. Hlutfall iðvæddra landa hefur þó minnkað um 9% og hlutfall Kína 

hækkað um 8,6%. 



 

22 

 

Mynd 9: : 12 mestu innflutningslönd frá Afríku miðað við og raðað eftir heildarinnflutningi frá álfunni 
á tímabilinu 2001-2011. Heimild: IMF og útreikningar höfundar. 

 

Hraðast vex hlutfall Kína á tímabilinu á árunum 2001-2011 eða með 30% ársvexti 

og fer úr því að vera áfangastaður 2,6% heildarútflutnings Afríku í 11,2%. Að sama 

skapi eykur Indland innflutning sinn frá Afríku um 21,5% árlega sem fer frá því að vera 

2,8% í 5,6% heildarútflutnings Afríku. Mikill vöxtur hefur einnig verið í útflutningi 

álfunnar til Sviss eða um 23% árlega en um lítið hlutfall viðskipta er að ræða. Hlutur 

Brasilíu eykst hratt en hann fer úr 2,1% heildarviðskipta í 3,0% heildarviðskipta sem er 

um 16,8% vöxtur árlega. Meðal annarra landa með umtalsverð viðskipti og mikla 

aukningu á tímabilinu má nefna, Kanada með árlega aukningu um rúm 21%  á 

tímabilinu, Japan 16% og Holland rúm 14% (IMF, 2013b). 

 Almennur vöxtur í útflutningi Afríku var um 14% og líkt og með innflutning heyrir 

til undantekninga að lönd í vestanverðri Evrópu nái að halda í við þá hækkun. 

Innflutningur Spánar á tímabilinu jókst aðeins um  13%  árlega, Þýskalands 12%, Ítalíu 

tæplega 10% , Frakklands 8% og  Bretlands um 6,5%.  Allir helstu útflutningsstaðir 

Afríku í Evrópu minnka því vægi sitt í viðskiptunum og falla aftur hvað varðar hlutdeild 

þeirra í útflutningi álfunnar. Bretar sem voru fjórða stærsta innflutnings þjóð heims í 

vörum frá Afríku árið 2001 hefur nú fallið í áttunda sæti (IMF, 2013b).  

Hlutfall Bandaríkjanna hefur þróast á annan hátt en flestra annarra ríkja. Árið 2001 

var hlutfall þeirra 16,3% en hækkaði og náði hámarki í 23,8% árið 2005. Mestur hluti 

eða um 84% innflutningsins var olía árið 2006, en nýjar aðferðir í olíuvinnslu í 

Bandaríkjunum síðan þá hafa gert þeim kleift að auka eigin framleiðslu á síðustu 

árum. Þessar nýju aðferðir felast í því að sprauta vatni í jarðlög sem hafa að geyma 

innilokaða olíu eða gas og ná þannig að losa efnin og leiða upp á yfirborð (NY Times, 

2013). Með þessari aðferð hafa Bandaríkin getað dregið úr innflutningi sínum á olíu 

frá Afríku og því hefur hlutfall þeirra í útflutningi Afríku fallið aftur frá því hámarki sem 

var náð árið 2005 og féll í 16,9% árið 2011 (Financial Times, 2013) (IMF, 2013b).  

 

Mynd 10: 11 helstu innflutningsaðilar til Afríku árunum 2001-2011 raðað eftir hlutfalli þeirra árið 
2011. Heimild: IMF og útreikningar höfundar. 

 

Ýmis Evrópulönd ásamt Bandaríkjunum og Kína hafa því verið atkvæðamest í 

viðskiptunum við Afríku. Þegar litið er á tímabilið frá 2001 til 2011 hafa Bandaríkin, 

Kína, Frakkland, Ítalía og Spánn flutt mest inn frá álfunni eins og sést á mynd 10. Fast 

á hæla þeirra fylgja svo Holland, Indland, Bretland, Þýskaland, Japan og Brasilía. Ef 

aðeins er litið til innflutnings frá Afríku sunnan Sahara eykst hlutfall Indlands töluvert 

sem færist í þriðja sæti yfir helstu innflutningsaðila frá svæðinu en þeirra helstu 

viðskiptalönd í Afríku eru Nígería, Suður Afríka og Angóla. Önnur lönd stunda jafnan 

innflutning frá nyrðri og syðri hluta álfunnar.  

Árið 2011 var innflutningur Bandaríkjanna mestur eða um 84 milljarðar dollara og 

árlegur vöxtur 10,5% frá árinu 2001 sem var nokkuð meira en Kína, sem flutti inn frá 

Afríku fyrir 56 milljarða það ár með 25% árlegum vexti frá 2001. Frakkland, Indland, 

Spánn og Ítalía eru svo töluvert lægri með á bilinu 25 til 30 milljarða innflutning frá 

Afríku á sama ári, en saman stóðu Evrópusambandslöndin að baki innflutningi að 

verðmæti 155 milljarða dollara umrætt ár með árlegum vexti um 9,1%. 

Bandaríkin og Kína bera því höfuð og herðar yfir aðrar þjóðir þegar kemur að 

innflutningi einstakra landa frá Afríku. Einnig sést hér að Kína hefur enn ekki tekið 

fram úr Bandaríkjamönnum hvað varðar innflutning frá Afríku, líkt og hvað varðar 

útflutning til álfunnar, og á enn langt í land með að ná Evrópu. Ennfremur ef tekið er 

tillit til mannfjölda þá er innflutningur frá Afríku 308 dollarar hjá hverjum íbúa 

Evrópusambandsins, 266 dollarar hjá hverjum íbúa Bandaríkjanna og 41 dollari hjá 

hverjum íbúa Kína. 

4.3 Fjárfestingar í Afríku 

Bæði form og tilgangur erlendra fjárfestinga getur verið margs konar. Talað eru um 

beinar erlendar fjárfestingar þegar um er að ræða fjárfestingar í erlendum 

fyrirtækjum eða myndun nýrra fyrirtækja á erlendri grundu. Þetta á þó ekki við um 

hlutabréfakaup en almennt er miðað við meira en 10% eignarhlut (OECD, 2003). 

Markmið slíkra fjárfestinga geta verið fjölmörg. Mörg fyrirtæki sem hafa náð góðum 

árangri í sínu heimalandi nýta þessa leið til að ná til nýrra markaða. Önnur sjá sér færi 

á hagkvæmari framleiðslu erlendis eða möguleika á að nýta þekkingu erlendra 

fyrirtækja í sinni starfsemi auk þess að oft á tíðum er um að ræða tolla á útflutningi 

sem gera framleiðslu erlendis að hagkvæmari kosti (WTO, 1996). 

Erlendar fjárfestingar eru einnig mikilvægar fyrir það land sem fjárfest er í. Ásamt 

því að auka tengsl við erlenda markaði nýtist bæði fjármagn og þekking frá nýjum 

fyrirtækjum til frekari vaxtar í viðkomandi atvinnuvegi. Almennt er því talið að beinar 

erlendar fjárfestingar stuðli að auknum hagvexti í viðkomandi landi. (Beugelsdijk, 

Smeets, & Zwinkels, 2008).  

Síðastliðinn áratug hafa orðið breytingar til hins betra í efnahagsstjórnun nokkurra  

Afríkulanda. Ríkari áhersla en áður er nú lögð á að halda í reglur góðrar 

efnahagsstjórnunar líkt og minnkun opinberra skulda, stjórnun verðbólgu og frekari 

einkavæðingar. Jafnframt keppast mörg landa Afríku nú við að laða að erlenda 

fjárfestingu og sjá að í þeim liggja mikil tækifæri (World Bank o.fl, 2011).  

4.3.1 Heildarumfang 

Með það í huga að auka erlenda fjárfestingu hafa mörg lönd gert viðskipti og 

fjárfestingar erlendra aðila auðveldari. Beinar erlendar fjárfestingar í Afríku hafa því 

aukist á síðustu árum eins og sést á mynd 11. Fjárfestingar hafa aukist hratt í álfunni 

og þá sérstaklega í Afríku sunnan Sahara. Um var að ræða hækkun úr rúmum milljarði 

dollara árið 1990 í 41 milljarð Bandaríkjadollara árið 2011, sem er hækkun um 17% 

árlega frá 1990 en frá árinu 2000 er árleg hækkun um 9,5%.  

 Bæði  norðan og sunnan Sahara drógust saman beinar erlendar fjárfestingar í 

Afríku á árunum 2009 og 2010 vegna heimskreppunnar sem þá var, en þegar litið er til 

Afríkulandanna norðan Sahara, ullu borgarastyrjaldir sem hófust í desember 2009 

áframhaldandi samdrætti. Vöxtur í beinum erlendum fjárfestingum norðan Sahara var 

lægri en vöxtur sunnan Sahara eða 8,5% á ári frá 1990, en var þó með sama hraða að 

meðaltali frá 2000 eða 9,5% árlega og námu rúmum 6 milljörðum dollara árið 2011. 

Þessi vöxtur var hraðari en almennt hafði verið í heiminum, en hlutur Afríku í beinum 

erlendum fjárfestingum í heiminum jókst frá 1,9% árið 1990 í 2,9% árið 2011 (World 

Bank, 2013).  

 

Mynd 11: Flæði beinna erlendra fjárfestinga til Afríku. Heimild: World Bank. 

Flæði fjárfestinga til Afríku námu samtals 47 milljörðum dollara árið 2011 en 

mestar voru fjárfestingar í Nígeríu sem námu 9 milljörðum dollara (UNCTAD, 2013a). 

Nígería er fjölmennasta land Afríku og hefur gengið í gegnum miklar breytingar á 

síðasta áratug, meðal annars með það að markmiði að laða að erlenda fjárfestingu. Þá 

hefur verið reynt að taka á spillingu og auka gegnsæi í viðskiptum og stofnuð 

fríverslunarsvæði (Financial Times, 2012). Stærsti hluti fjárfestinganna liggur í 

olíuvinnslu en einnig hefur verið fjárfest í öðrum atvinnuvegum. Svo dæmi sé tekið 

var milli áranna 2001 og 2009 fjárfest fyrir um 19 milljarða dollara á fjarskiptamarkaði 

landsins en farsímamarkaður Nígeríu er nú sá stærsti í Afríku (NIPC, 2011). 

Einnig er um að ræða miklar fjárfestingar í Suður-Afríku en þær voru að verðmæti 

6 milljarða dollara árið 2011. Talsvert langt er í að önnur lönd nái þessari upphæð, en 

helst ber að nefna að fjárfestingar í Alsír, Marokkó, Gana, Austur-Kongó, Mósambík 

og Sambíu voru yfir 2 milljörðum dollara sama ár í hverju landi fyrir sig. Um er að 

ræða mjög litlar fjárfestingar í flestum löndum Norður Afríku vegna þeirra óeirða sem 

þar hafa geisað (UNCTAD, 2013a). 

4.3.2 Samanburður 

Svipaða þróun og með inn- og útflutning frá Afríku má greina í fjárfestingum í álfunni. 

Hlutdeild iðnvæddra landa fer minnkandi og hlutur þróunarlanda fer hækkandi. Flæði 

beinna erlendra fjárfestinga frá iðnvæddum löndum var á árunum 1995-1999, 79%  

og féll í 72,1% að meðaltali fyrir árin 2000-2008. Á sömu tímabilum var um að ræða 

aukningu meðal þróunarlanda frá 17,7% í 20,8%. Hlutur þróunarlanda hefur því aukist 

þegar kemur að flæði beinna erlendra fjárfestinga en er þó töluvert lægri en hlutur 

þeirra í vöruinnflutningi og vöruútflutningi til álfunnar. Hraðast vex hlutur Asíu á 

þessum tímabilum sem fer úr 6,7% í 15,2% (UNCTAD, 2010). 

Þegar umfang beinna erlendra fjárfestinga er athugað er ásamt því að skoða flæði 

beinna erlendra fjárfestinga einnig hægt að skoða svokallaða fjármunaeign í 

viðkomandi landi. Fjármunaeign er uppsafnað flæði fjárfestinga frá viðkomandi aðila 

fram að ákveðnum tímapunkti. Ef litið er til ársins 2010 var 41% flæðis beinna 

erlendra fjárfestinga í Afríku frá Evrópusambandslöndum og hlutur þeirra í 

fjármunaeign allra landa í Afríku orðinn 51%. Þá stóð Norður-Ameríka að baki 23% 

flæðis beinna erlendra fjárfestinga til álfunnar og fjármunaeign þeirra var orðin 17% 

fjármunaeignar allra landa í Afríku. Á sama ári stóð Asía að baki 23% flæðis beinna 

erlendra fjárfestinga til Afríku og 16% fjármunaeignar í álfunni.   

Meðal þeirra landa sem aukið hafa fjárfestingar sínar í Afríku á síðustu árum eru 

BRICS löndin svokölluðu. Þó Afríka sé aðeins áfangastaður um 4% beinna erlendra 

fjárfestinga frá þessum löndum, þá eru fjárfestingar þeirra stór hluti fjárfestinga í 

álfunni. Hlutur þessara landa var árið 2010, 25% í flæði beinna erlendra fjárfestinga til 

álfunnar og hlutur þeirra í fjármunaeign orðinn 14%. 

Tafla 2: Beinar erlendar fjárfestingar valdra efnahagssvæði í Afríku. Heimild: UNCTAD. 

      2010 Flæði Fjármunaeign Flæði Fjármunaeign 

Evrópusambandið 41% 51%  16.218      155.972      

Norður-Ameríka 23% 17%    9.281      53.412      

Asía 24% 16%    9.332      50.077      

BRICS 25% 14%  10.007      42.583      

Upphæðir eru í milljónum dollara.  

Evrópusambandið ber höfuð og herðar yfir aðra heimshluta þegar kemur að 

fjárfestingum í Afríku eins og sést í töflu 2. Um er að ræða hátt í tvöfalt meira magn 

flæðis fjárfestinga frá Evrópusambandinu en frá Norður-Ameríku eða Asíu. Þegar litið 

er til fjármunaeignar sést að uppsafnaðar fjárfestingar Evrópusambandsins voru árið 

2010 þrefalt meiri en uppsafnaðar fjárfestingar Norður-Ameríku eða Asíu. Þá má sjá 

að þar sem hlutfall flæðis beinna erlendra fjárfestinga frá Evrópusambandinu var 

lægra en hlutfall þeirra í uppsöfnuðum fjármunaeignum sambandsins í álfunni að 

hlutur þeirra fer minnkandi. Að sama skapi má sjá að hlutur Asíu, BRICS landa og 

Norður-Ameríku jókst umrætt ár (UNCTAD, 2013b).  

Meðal einstakra landa er hlutur Frakklands í umræddum fjárfestingum stærstur. 

Flæði beinna erlendra fjárfestinga frá Frakklandi voru metnar á 5,5 milljarðarða árið 

2011. Á eftir koma Bandaríkin með flæði fjárfestinga að verðmæti 4,9 milljarðar 

dollara. Athygli vekur að þriðja helsta upprunaland flæðis fjárfestinga til Afríku er 

Malasía, en fjárfestingar þaðan voru að verðmæti 3,5 milljarða árið 2011. 

Fjárfestingar frá Asíu eru því ekki bundnar við fjárfestingar frá Kína, en flæði beinna 

erlendra fjárfestinga frá Kína voru lægri og námu um 3,2 milljörðum. Þá fylgdi Indland 

þar á eftir með flæði fjárfestinga að verðmæti 2,5 milljarða ásamt Þýskalandi, Sviss og 

Japan með svipað magn (UNCTAD, 2013b; UNCTAD, 2013c) 

Þegar litið er til fjármunaeigna er staðan með svipuðu móti. Eignir Frakka í Afríku 

nema nú tæpum 60 milljörðum dollara og hlutur Bandaríkjanna svipaður eða um 59 

milljarðar. Eignir Breta eru einnig miklar eða um 50 milljarðar dollara. Fjármunaeignir 

þessara landa er töluvert meiri en þeirra landa sem á eftir koma. Fjármunaeign 

Malasíu er 19,3 milljarðar en með svipað magn eru þrjú BRICS landanna svokölluðu; 

Suður Afríka, Kína og Indland með eignir metnar að verðmæti 18, 16 og 14 milljarða 

dollar (Reuters, 2013; UNCTAD, 2013b; UNCTAD, 2013c).  

Ef borin er saman þróun í beinni fjármunaeign Frakklands, Bandaríkjanna og Kína 

má sjá að eignir Frakklands hafa aukist litlu hraðar en hlutur Bandaríkjanna eða um 

16% árlega frá 2004 til 2011. Eignir Bandaríkjanna hafa aukist um 13% árlega á sama 

tímabili en hlutur Kína vex mun hraðar eða um 43% árlega (UNCTAD, 2013c).  

 

Mynd 12: Þróun fjármunaeignar valinna landa í Afríku. Heimild: UNCTAD. 

Upplýsingarnar sýna að hlutur Evrópulanda er mikill þegar kemur að fjárfestingum í 

Afríku. Frakkland eitt og sér stendur að baki meira magns fjárfestinga en allra annarra 

landa og um 41% fjárfestinga koma frá Evrópusambandslöndum. Hlutur þeirra fer þó 

minnkandi meðan lönd Asíu auka fjárfestingar sínar í álfunni. Þó fjárfestingar frá Kína 

aukist hratt eru eignir þeirra enn töluvert lægri en fjárfestingar Frakklands og 

Bandaríkjanna auk þess að önnur lönd Asíu eins og Malasía og Indland eru ekki síður 

veigamikil í umræddum fjárfestingum. 

Við samanburð á beinum erlendum fjárfestingum verður þó að hafa í huga ýmsa 

annmarka á gögnunum. Oft á tíðum er ekki um að ræða raunverulegar beinar 

fjárfestingar heldur fjárfestingar sem fara í gegnum milliliði. Fjármagn er oft geymt í 

svokölluðum skattaskjólum eða löndum þar sem skattaumhverfi er mjög hagstætt. 

Fjármagn er gjarnan geymt í þessum löndum þó svo að eigendur þess búi þar ekki og 

tengist landinu engum böndum en fjárfestingar síðan gerðar þaðan. Þetta gerir það að 

verkum að tölur um beinar erlendar fjárfestingar frá þessum löndum eru ofmetnar og  

tölur frá raunverulegu heimalandi fjármagnsins eru vanmetnar.  

Hlutur þekktra skattaskjóla er ekki mikill eða aðeins um 4% beinna erlendra 

fjárfestinga í heiminum. Innan ákveðinna svæða geta þau þó valdið óvissu og skekkju í 

útreikningum. T.d má gera ráð fyrir að umtalsverður hluti fjárfestinga frá Kína fari í 

gegnum Hong Kong og því séu tölur um fjárfestingar frá Kína vanmetnar. Að sama 

skapi voru fjárfestingar Malasíu til Afríku að miklu leyti í Máritíus sem hefur á 

undanförnum árum fengið það orðspor á sig að vera eitt helsta skattaskjól Afríku. 

Einnig getur það valdið vissri skekkju þegar lönd skilgreina beina erlenda fjárfestingu 

með mismunandi hætti (Reuters, 2013; UNCTAD, 2012). 

5. Niðurstöður 

Bera má saman viðskipti Kína og annarra landa í Afríku á ýmsan hátt. Að segja að 

viðskipti Kína við álfuna séu meiri eða minni en annarra landa er ekki hægt, nema 

tekið sé fram á hvaða sviðum viðskiptin eru og hvort tekið sé tillit til annarra þátta líkt 

og mismunandi hlutfallslegrar stærðar viðkomandi landa eða svæða. Aukningu 

viðskipta Kína í Afríku verður einnig að skoða með hliðsjón að aukningu viðskipta 

þeirra í heiminum sem og aukningu viðskipta í heiminum almennt. Í þessari ritgerð var 

fjallað um umfang viðskipta Kínverja í Afríku í samanburði við önnur lönd, með því að 

líta sérstaklega á hlutdeild og umfang þeirra í innflutningi til Afríku, útflutningi frá 

Afríku sem og fjárfestingum í Afríku. Helstu niðurstöður ritgerðarinnar má sjá í töflu 3. 

Tafla 3: Helstu niðurstöður um umfang viðskipta. 

Innflutningur til Afríku 
  Heildarupphæðir 2011 og árlegur vöxtur frá árinu 2000. Heild(hlutf. af heild) árl. vöxtur 

Kína 67 (13,4%) 27,8% 

Bandaríkin 30 (6,0%) 11,6% 

Evrópusambandið 160 (32,0%) 10,4% 

Öll lönd samtals 499 (100%) 10,6% 

   Útflutningur frá Afríku 
  Heildarupphæðir 2011 og árlegur vöxtur frá árinu 2000. Heild(hlutf. af heild) árl. vöxtur 

Kína 56(11,2%) 25,0% 

Bandaríkin 84(16,9%) 10,5% 

Evrópusambandið 155(32,1%) 9,1% 

Öll lönd samtals 498(100%) 11,5% 

   Fjárfestingar í Afríku 
  

Heildarupphæðir 2011. Flæði(hlutf. af heild) 
Fjármunaeign(hlutf. 

af heild) 

Kína 3(6,4%) 16(5,0%) 

Bandaríkin 5(10,6%) 59(18,4%) 

Evrópusambandið 10(21,3%) 200(62,3%) 

Öll lönd samtals 47(100%) 321(100%) 

Upphæðir eru í milljörðum dollara. 

Hvað varðar hlutdeild í innflutningi Afríku var Kína stærsta einstaka viðskiptalandið 

með 67 milljarða en þó langt á eftir Evrópusambandinu sem flutti út vörur að 

verðmæti 160 milljarða dollara til álfunnar. Hlutur Bandaríkjanna var minnstur 

þessara þriggja aðila eða aðeins um 30 milljarðar. Vöxtur í útflutningi Kína til Afríku er 

töluvert hærri en vöxtur í útflutningi Evrópusambandsins eða Bandaríkjanna til 

álfunnar. Vöxtur í útflutningi Kína til Afríku hefur verið 27,8% árlega frá árinu 2000. 

Þessar upplýsingar sýna að haldi þessi þróun áfram næstu ár mun munur á útfluttu 

magni Kína og Bandaríkjanna aukast enn frekar og útflutningur Kína mun að lokum 

aukast umfram  útflutning Evrópusambandsins til álfunnar, sem hefur aðeins vaxið 

um 10,4% árlega. 

Staða þessara þriggja efnahagssvæða er með öðrum hætti þegar litið er á 

útflutning frá Afríku. Útflutningur til Bandaríkjanna er mun hærri en útflutningur til 

Kína. Um var að ræða útflutning að verðmæti 84 milljarða dollara árið 2011 til 

Bandaríkjanna en til Kína var um að ræða útflutning að verðmæti 56 milljarða. 

Innflutningur Evrópusambandsins frá Afríku er þó umfangsmestur eðaað verðmæti 

155 dollara árið 2011. Vöxtur í innflutningi Kína frá Afríku hefur líkt og í útflutningi til 

álfunnar verið mestur þessara þriggja aðila eða um 25% árlega og haldist sú þróun má 

reikna með að hlutfall  Kína í útflutningi Afríku vaxi umfram hlutfall Bandaríkjanna 

sem hefur aðeins vaxið um 10,5% frá árinu 2000. Enn minni er vöxtur í innflutningi 

Evrópusambandsins eða 9,1% og því gæti Kína einnig aukið magn sitt umfram magn 

sambandsins á komandi árum þó svo að munurinn í dag sé mikill. 

Í fjárfestingum sýna niðurstöðurnar einnig að hlutur Kína er minnstur þessara 

þriggja aðila. Um var að ræða flæði erlendra fjárfestinga að verðmæti þiggja milljarða 

dollara frá Kína en, fimm milljarða dollara frá Bandaríkjunum og tíu milljarða frá 

Evrópusambandinu árið 2011. Að sama skapi var um að ræða beinar fjármunaeignir 

Kína að verðmæti 16 milljarða dollara, Bandaríkjanna að verðmæti 59 milljarða og 

Evrópusambandsins 200 milljarða dollara árið 2011. Þó mat á fjárfestingum sé ýmsum 

erfiðleikum háð og einhverjar skekkjur mögulegar sést að umtalsverður munur er á 

viðkomandi aðilum. Fjárfestingar Kína í Afríku eru enn sem komið er talsvert minni en 

fjárfestingar Bandaríkjanna og umtalsvert minni en fjárfestingar Evrópusambandsins í 

álfunni. 

6. Niðurlag 

Niðurstöðurnar sýndu að vöxtur viðskipta Kína í Afríku er umtalsvert hraðari en flestra 

annarra landa en mikill vöxtur er einnig í viðskiptum Indlands og Brasilíu við álfuna. Þó 

viðskipti Kína við Afríku séu töluverð og hratt vaxandi þá sýna niðurstöður 

ritgerðarinnar að þau eru enn sem komið er lítil, í samanburði við önnur 

efnahagssvæði af svipaðri stærðargráðu. Hlutur Kína er  stór þegar aðeins er litið til 

útflutnings til Afríku en hvað varðar innflutning verðmæta frá Afríku sem og 

fjárfestingar í Afríku er hlutur Kína minni en Bandaríkjanna og umtalsvert minni en 

Evrópusambandsins. Þá kemur einnig í ljós að ekki virðist vera afgerandi munur á 

sviðum viðskipta meðal þessara aðila og útflutningur Afríku er almennt útflutningur 

náttúruauðlinda. 

Um er að ræða áhugaverða niðurstöðu í ljósi þeirrar umræðu sem verið hefur um 

viðskipti Kína í Afríku. Fréttaflutningur og greinaskrif hafa oft á tíðum gefið ranga 

mynd af viðskiptunum og  fyrirsagnir fjölmiðla á borð við „Kínverjar kaupa upp Afríku í 

kreppunni“ (Mbl, 2009)  eru dæmi um hvernig umræðan hefur verið afvegaleidd.  

Mikið umtal hefur því gert það að verkum að viðskiptin hafa litið út fyrir að vera 

umfangsmeiri en raun ber vitni.  Með þessar niðurstöður að leiðarljósi má betur setja 

í samhengi umræður um viðskipti Kína í Afríku.  

Vöxtur í þessum viðskiptum undanfarin ár sýnir þó að haldi sú þróun áfram komi 

Kína til með að vera leiðandi aðili í umræddum viðskiptum. En þess má einnig geta að 

þróun undanfarinna ára jafngildir ekki spá til framtíðar. Hægst hefur nú á hagvexti í 

Kína og vísbendingar eru um að sá mikli vöxtur sem einkennt hefur kínverskan 

efnahag muni minnka að einhverju leyti á næstu árum. Samhliða því má gera ráð fyrir 

að hægja muni á eftirspurn Kína eftir auðlindum og viðskiptum við Afríku. 

Fróðlegt verður að sjá hvernig staða Afríku kemur til með að þróast á næstu árum. 

Ritgerðin sýnir að Evrópulönd og Bandaríkin eru enn sem komið er leiðandi í 

viðskiptum við álfuna, en Kína ásamt öðrum þróunar- og ört vaxandi löndum hafa 

aukið viðskipti sín við álfuna hratt að undanförnu. Tilkoma þessara landa inn á 

Afríkumarkað og þær breytingar sem það kanna valda eru áhugaverðar þar sem slæm 

staða álfunnar hefur verið óbreytt í langan tíma. Aukin samkeppni um viðskipti við 

Afríku eru af hinu góða og auka hag álfunnar.  

